Հայաստանի Հանրապետության և Եվրոպական հանձնաժողովի միջև «Միջուկային անվտանգության մշակույթի խթանում. աջակցություն միջուկային ոլորտը կարգավորող հայաստանյան մարմնին (բաղադրիչ Բ)» ֆինանսավորման համաձայնագրի ստորագրման հիմնավորումը

ՀՀ միջուկային անվտանգության կարգավորման կոմիտեի խնդիրներից է շրջակա միջավայրի ճառագայթային լաբորատորիայի ստեղծումը։
Շրջակա միջավայրի ճառագայթային մոնիթորինգի լաբորատորիայի  ստեղծման համար հիմք են հանդիսանում հետևյալ ՀՀ օրենսդրական փաստաթղթերում սահմանված պահանջների կատարումը՝
· «Խաղաղ նպատակներով ատոմային էներգիայի անվտանգ օգտագործման մասին»  ՀՀ օրենք,
· «Ճառագայթային անվտանգության նորմերը հաստատելու մասին» ՀՀ կառավարության N 1219-Ն որոշում,
· «Ճառագայթային անվտանգության կանոնները հաստատելու մասին» ՀՀ կառավարության N 1489-Ն որոշում,
· «Ռադիոակտիվ նյութերի հայտնաբերման և վնասազերծման կարգը հաստատելու մասին» N 553-Ն որոշում,
· «ՀՀ շրջակա միջավայրի պետական մոնիթորինգի հայեցակարգ»:
Շրջակա միջավայրի ճառագայթային լաբորատորիայի ստեղծման նպատակն է՝ բարելավել շրջակա միջավայրի, անձնակազմի մասնագիտական, վթարային հակազդման և ճառագայթման աղբյուրների ճառագայթային մոնիթորինգի համակարգը, որը իր հերթին կբերի ճառագայթային անվտանգության մակարդակի բարձրացում ՀՀ տարածքում՝ բնակչության և  մասնագետների ճառագայթային անվտանգության ապահովում:
ՀՀ տարածքում շրջակա միջավայրի ճառագայթային լաբորատորիան  անհրաժեշտ է՝ 
· շրջակա միջավայրի ճառագայթային մոնիթորինգի իրականացման աշխատանքների ապահովման համար՝ հողում, օդում, ջրերում, մթերքում, շինանյութում  ռադիոակտիվ աղտոտվածության գնահատում,
· անձնակազմի մասնագիտական ճառագայթահարման մոնիթորինգի ապահովման համար, 
· ճառագայթման աղբյուրների օգտագործման օբյեկտներում անձնակազմի աշխատատեղի և այդ աղբյուրների ճառագայթային մոնիթորինգի ապահովման համար,  
· տիրազուրկ ճառագայթման աղբյուրների հայտնաբերման/բացահայտման և բնութագրման համար,
· վթարային ճառագայթային մոնիթորինգի իրականացման աշխատանքների ապահովման համար,
· միջուկային նյութերի վերահսկման աշխատանքների ապահովման համար:

Հայաստանի Հանրապետության և Եվրոպական հանձնաժողովի միջև «Միջուկային անվտանգության մշակույթի խթանում. աջակցություն միջուկային ոլորտը կարգավորող հայաստանյան մարմնին (բաղադրիչ Բ)» ֆինանսավորման համաձայնագրի ստորագրումը կնպաստի ՀՀ-ում շրջակա միջավայրի ճառագայթային մոնիթորինգի ազգային ենթակառուցվածքի, ինչպես նաև վթարային հակազդման և ճառագայթման աղբյուրների ճառագայթային մոնիթորինգի համակարգերի բարելավմանը, շրջակա միջավայրի ճառագայթային մոնիթորինգի միջոցառումների իրականացման համար ժամանակակից միջազգային փորձի և գիտելիքների ձեռքբերմանը։ 
Վերը նշված համաձայնագրի շրջանակներում նախատեսվող ծրագրի իրականացմամբ ՀՀ միջուկային անվտանգության կարգավորման կոմիտեին և «Միջուկային և ճառագայթային անվտանգություն» ԳՏԿ-ին հնարավորություն կընձեռվի շրջակա միջավայրի ճառագայթային մոնիթորինգի միջոցառումներն իրականացնել եվրոպական լավագույն փորձին և միջազգային չափանիշներին համապատասխան: 

